
“Հայաստանի Հանրապետության կառավարության և Վրաստանի կառավարության միջև էլեկտրաէներգիայի և հզորության տարանցման մասին”

համաձայնագրի ստորագրման նպատակահարմարության հիմնավորման վերաբերյալ

“Հայաստանի Հանրապետության կառավարության և Վրաստանի կառավարության միջև էլեկտրաէներգիայի և հզորության տարանցման մասին” համաձայնագրի կնքման հարցը 2006թ.-ից ներառված է հայ-վրացական տնտեսական համագործակցության միջկառավարական հանձնաժողովի նիստերի արձանագրություններում: 


Համաձայնագրի կնքման նպատակն է` իրավական հիմք ստեղծել ՀՀ և Վրաստանի էներգահամակարգերի կայուն աշխատանքների ապահովման և էլեկտրաէներգիայի և հզորության բաց շուկայի ձևավորման համար, որը կնպաստի երկու երկրների էներգահամակարգերի զուգահեռ ռեժիմում համատեղ աշխատանքին, նկատելիորեն կբարելավի ծառայության որակը, ինչպես նաև զգալիորեն կխթանի էներգետիկայի բնագավառում տարածաշրջանային համագործակցության զարգացմանը: 


Համաձայնագրով նախատեսվում է, որ էլեկտրաէներգիայի և հզորության տարանցումն իրականացվելու է կողմերի իրավասու մարմինների միջև կնքված պայմանագրերի հիման վրա, ինչպես նաև կողմերի իրավասու մարմինների հաստատած միջպետական էլեկտրահաղորդման գծերով, որոնք սարքավորված են կողմերի պետություններում գործող նորմատիվ ակտերին և/կամ սույն Համաձայնագրի դրույթներին համապատասխան կնքված պայմանագրի պայմաններին համապատասխանող էլեկտրաէներգիայի հաշվառման համակարգերով:


Համաձայնագրի դրույթներով սահմանված է, որ կողմերն առկա տեխնիկական հնարավորությունների սահմաններում ապահովելու են էլեկտրաէներգիայի և հզորության անարգել տարանցումն իրենց տարածքներով` տնտեսապես հիմնավորված և թափանցիկ սակագներով, համաձայն սույն Համաձայնագրի դրույթներին համապատասխան կնքված պայմանագրերի, անկախ էլեկտրաէներգիայի և հզորության ծագումից, առաքման կետից և սեփականատիրոջից: 


Համաձայնագրով նախատեսված է, որ կողմերի միջև մաքսային հսկողությունն իրագործվելու է ըստ կողմերի մաքսային օրենսդրության և տվյալ բնագավառում համագործակցության շրջանակներում կողմերի ընդունած այլ փաստաթղթերի:  


Համաձայնագրի դրույթների համաձայն յուրաքանչյուր կողմ պարտավորվում  է էլեկտրաէներգիայի և հզորության տարանցման համար էլեկտրահաղորդման գծերի օգտագործումը կարգավորող արտաքին առևտրային պայմանագրերում և այլ համապատասխան փաստաթղթերում նախատեսել տարանցման ոչ պակաս նպաստավոր ռեժիմ, քան այն, որը նախատեսվում է իր սեփական տարածքում արտադրվող կամ իր սեփական կարիքների համար նախատեսվող էլեկտրաէներգիայի և հզորության հաղորդումը   կարգավորող տեխնոլոգիական և նորմատիվ-իրավական ակտերով:


Համաձայնագրով նախատեսված է, որ կողմերը միջոցներ են ձեռնարկելու, այդ թվում նաև համատեղ, որպեսզի, կողմերից ոչ մեկը չհայտնվի  էլեկտրաէներգիայի և հզորության մատակարարման աղբյուրներից անջատման և մատակարարողների, սպառողների և տարանցման մասնակիցների շահերին վնաս հասցնելու վտանգի առջև: Էլեկտրաէներգիայի հզորության տարանցումն իրականացնող կամ ապահովող էլեկտրաէներգետիկ օբյեկտները շահագործող տնտեսվարող սուբյեկտների գործունեությունը կանոնակարգվելու է կողմերի ազգային օրենսդրությամբ և նրանց միջև կնքված համաձայնագրերով:


Համաձայնագրի դրույթներով ամրագրված են, որ կողմերի միջև  էլեկտրաէներգիայի և հզորության տարանցման վերաբերյալ վեճի առաջացման դեպքում, նրանք չեն կրճատելու էլեկտրաէներգիայի և հզորություն տարանցման առաքումը, ինչպես նաև ապահովելու են նախկինում ձեռք բերված բոլոր պայմանավորվածությունների կատարումը մինչև վեճի վերջնական լուծումը` առաջնորդվելով Համաձայնագրի դրույթներին համապատասխան կնքված պայմանագրերով:


Համաձայնագիրը ստորագրվելու է հայերեն, վրացերեն և անգլերեն լեզուներով երկու բնօրինակով: Համաձայնագրի գործողության ժամկետը հինգ տարի է: Նշված ժամանակահատվածի ավարտից հետո, Համաձայնագիրն ինքնաբերաբար երկարաձգվելու է ամեն անգամ նոր հնգամյա ժամանակահատվածով` եթե կողմերն այլ որոշում չընդունեն: 


Առաջնորդվելով “Հայաստանի Հանրապետության միջազգային պայմանագրերի մասին” ՀՀ օրենքի դրույթներով ՀՀ էներգետիկայի և բնական պաշարների նախարարությունը նպատակահարմար է գտնում “Հայաստանի Հանրապետության կառավարության և Վրաստանի կառավարության միջև էլեկտրաէներգիայի և հզորության տարանցման մասին» համաձայնագրի ստորագրումը` հաշվի առնելով երկու երկրների շահագրգռվածությունն էներգետիկայի բնագավառում փոխշահավետ համագործակցություն ծավալելու և հետագայում այն ընդլայնելու գործում, ինչպես նաև էլեկտրաէներգիայի և հզորության բաց շուկայի ձևավորմանն աջակցելու նրանց ձգտումը:

ՀՀ ԷՆԵՐԳԵՏԻԿԱՅԻ ԵՎ ԲՆԱԿԱՆ 

  ՊԱՇԱՐՆԵՐԻ ՆԱԽԱՐԱՐ




Ա. ՄՈՎՍԻՍՅԱՆ
